
Sud Bosne i Hercegovine

Суд Босне и Хецеговине

Broj: S1 3 Iž 049782 24 Iž                                                                              Sarajevo, 01.11.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Mirsade Džindo kao predsjednika vijeća, Zvjezdane Antonović i Redžiba Begića kao članova vijeća, odlučujući o žalbi političke stranke Srpska demokratska stranka-Volja Naroda, sa sjedištem u Loparama, koju zastupa predsjednik stranke Zoran latinović, izjavljenoj protiv odluke Centralne izborne komisije Bosne i Hercegovine broj: 05-01-07-5-2497/24 od 27.10.2024.godine o odbijanju zahtjeva za ponovno brojanje glasačkih listića, poništenje izbora i provođenje ponovnih i prigovora o razvrstavanju pošte iz inostranstva, u nejavnoj sjednici, održanoj dana, 01.11.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu odbijen je kao neosnovan zahtjev političkog subjekta Srpska demokratska stranka-Volja naroda za ponovno brojanje glasačkih listića, poništenje izbora i provođenje ponovnih izbora i prigovor na razvrstavanje pošte iz inostranstva u Glavnom centru za brojanje u osnovnoj izbornoj jedinici Kostajnica.
Protiv navedene odluke žalbu je izjavio politički subjekt Srpska demokratska stranka-Volja naroda zbog pogrešno i nepotpuno utvrđenog činjeničnog stanja, pogrešne primjene materijalnog prava, te povreda postupka. U žalbi navodi da u obrazloženju nije iznesena čitava sadržina zahtjeva i nema podataka koje se odnose na biračko mjesto Škola 1, gdje tri glasačka listića nisu imala pečat člana biračkog odbora Stojić Branke zadužene za izdavanje glasačkih listića, a na sva tri listića je zaokružen Ćopić Vladimir, što ih čini nevažećim u kontekstu člana 5.17 stav 1. tačka 6. Izbranog zakona BiH. Ista su preuzeta na tom biračkom mjestu od ovlaštenog člana biračkog odbora, što ukazuje da je posrijedi izborni inžinjering sa ciljem prekrajanja izborne volje, jer su na sva tri glasačka listića zaokruženi Čopić Vladimir. Navodi da objavljeni utvrđeni rezultati na zvaničnoj stranici CIK BiH ukazuju na postojanje nepravilnosti prilikom brojanja glasačkih listića na način da postoje indicije da su u glasačku kutiju ubačeni dodatni glasački listići ( u prvom zapisniku izdato 39 glasačkih listića, u falsifikovanom zapisniku izdato 40 glasačkih listića, a u stvarnosti glasalo 36 birača putem mobilnog tima, što predstavlja razliku od 4 glasačka listića). Dalje ističe da se ne slažu podaci sa zvanične staranice CIK BiH sa zapisnicima putem mobilnog tima i zapisnika u Glavnom centru za brojanje. Iz sadržine objavljenih rezultata proizlazi da je broj nevažećih listića po drugim kriterijuma 59, što je za 5 puta veći broj od razlike između dva kandidata. U zahtjevu je detaljno obrazloženo da je izvršeno nepravilno razvrstavanje pristigle pošte iz inostranstva u GCB-u, na način da se veliki broj birača iz inostranstva javio da su uredno pristigli glasovi iz inostranstva, ali da nisu evidentirani što se vidi po pristiglim glasovima ili su nepravilno razvrstani u GCB-u. Kao dokaz navode spisak 23 birača sa JMB i kodovima povratnica, a isti su spremni da daju izjavu kako bi dokazali da je pošta poslata u skladu sa instrukcijama CIK BiH.
Centralna izborna komisija BiH (u daljem tekstu CIK BiH) je u odgovoru na žalbu predložila da se ista odbije kao neosnovana.
Žalba nije osnovana.

Iz stanja spisa proizlazi da je politička stranka Srpska demokratska stranka-Volja naroda podnijela 25.10.2024. godine putem e-maila Centralnoj izbornoj komisiji BiH podnesak naslovljen kao Zahtjev za ponovno brojanje glasačkih listića za glasanje putem mobilnog tima, glasovi iz inostranstva, glasove sa nepotvrđenim biračkim mjestima. DKP, glasanje u odustvu. kao i za biračko mjesto Škola 1 kao i na svim biračkih mjesta za nivo Načelnik opštine i Skupštinu opštine, poništenje izbora i provođenje ponovnih izbora i prigovor na razvrstavanje pošte iz inostranstva u Glavnom centru za brojanje u osnovnoj izbornoj jedinici Kostajnica. CIK BiH je navedeni zahtjev odbila kao neosnovan pobijanom odlukom.
Nemaju osnova navodi žalitelja „da u obrazloženju nije iznesena čitava sadržina zahtjeva i nema podataka koje se odnose na biračko mjesto Škola 1. gdje tri glasačka listića nisu imala pečat člana biračkog odbora Stojić Branke zadužene za izdavanje glasačkih listića, a na sva tri listića je zaokružen Ćopić Vladimir... da je nesporna činjenica da tri glasačka listića nisu imala pečat iste što ih čini nevažećim u kontekstu člana 5.17 stav 1. tačka 6. Izbornog zakona BiH, ali ista jesu potpisana od strane člana biračkog odbora, dakle ista su preuzeta na tom biračkom mjestu od ovlaštenog člana biračkog odbora, što ukazuje da je posrijedi izborni inžinjering sa ciljem prekrajanja izborne volje, jesr su na sva tri glasačka listića zaokruženi Čopić Vladimir. Naime, isti su irelevantni s obzirom da kako i sam žalitelj ističe da ukoliko glasački listić ne sadrži otisak pečata, glasački listić je nevažeći Osim toga podnosilac žalbe ističe da su tri glasačka listića proglašena nevažećim, a razlika u glasovima između dva kandidata je 12 te stim u vezi nije od uticaja na izborni rezultat.
U vezi navoda podnosioca žalbe, da objavljeni utvrđeni rezultati na zvaničnoj stranici CIK BiH ukazuju na postojanje nepravilnosti prilikom brojanja glasačkih listića na način da postoje indicije da su u glasačku kutiju ubačeni dodatni glasački listići ( u prvom zapisniku izdato 39 glasačkih listića, u falsifikovanom zapisniku izdato 40 glasačkih listića, a u stvarnosti glasalo 36 birača putem mobilnog tima, što predstavlja razliku od 4 glasačka listića... da se ne slažu podaci sa zvanične stranice CIK BiH sa zapisnicama putem mobilnog tima i zapisnika u Glavnom centru za brojanje" ovo vijeće ističe da je odredbom člana 5.21 stav 2. propisano da Centralna izborna komisija BiH donosi propise za glasanje državljana BiH koji imaju biračko pravo, a koji su vezani za domove zbog starosti, bolesti ili invaliditeta, koji su zatvorenici ili su vezani za ustanove.
Odredbom člana 46 stav 1. Pravilnika o provođenju izbora u BIH propisano je da u svrhu glasanja birača vezanog za domove, hospitaliziranog lica ili birača koji će glasati u zatvorima i pritvorskim jedinicama, izborne komisije će u roku do deset dana prije dana održavanja izbora, uzimajući u obzir teritorijalnu raspoređenost i broj institucija, organiziovati i mobilne timove koji će na dan izbora posjetiti birača iz ove kategorije u njihovim domovima ili institucijama. Nadalje, birači koji glasaju putem mobilnog tima glasaju za opštini u kojoj imaju prijavljeno prebivalište i gdje ostvaruju svoje biračko pravo bez obzira na činjenicu da li se nalaze u ustanovama (domovima, zatvorima) i bez obzira gdje se te ustanove nalaze.
Iz stanja spisa proizlazi da je prema izvještaju Glavnog centra za brojanje u rubrici odsustvo, mobilni tim i DKP su glasovi 36 birača koji su glasali putem mobilnog tima u Kostajnici, 3 birača koja su glasala putem mobilnog tima u Banja Luci za Kostajnicu (2 birača, mobilni tim 24 i 1 birač mobilni tim 10), jedan birač koji je glasao putem pobilnog tima u Modriči za Kostajnicu i jedan birač je glasao u DKP, što ukupno iznosi 41 i čini neosnovanim navode podnosioca žalbe.
U vezi navoda podnosioca žalbe „da iz sadržine objavljenih rezultata proizilazi da je broj nevažećih listića po drugim kriterijuma 59, što je za 5 puta veći broj od razlike između dva kandidata" prema stanju iz spisa isti su paušalni i ne mogu se uzeti kao opravdan razlog za ponovno brojanje, jer iz te činjenice ne proizlazi bilo koja povreda ili nepoštovanje odredbi Izbornog zakona BiH. Naime, činjenica da u glasačkoj kutiji postoje nevažeći glasački listići predviđena je kao moguća pravna činjenica.
Nisu osnovani navodi podnosioca žalbe „da je u zahtjevu detaljno obrazloženo da je izvršeno nepravilno razvrstavanje pristigle pošte iz inostranstva u GCB-u, na način da se veliki broj birača iz inostranstva javio da su uredno pristigli glasovi iz inostranstva. ali da nisu evidentirani što se vidi po pristiglim glasovima ili su nepravilno razvrstani u GCB-u... kao dokaz navode spisak 23 birača sa JMB i kodovima povratnica, kojii su spremni da daju izjavu kako bi dokazali da je pošta poslata u skladu sa instrukcijama CIK BiH“ iz slijedećih razloga:
Odredbom člana 5.28 stav 1. Izbornog zakona BiH je propisano da bi bila prihvatljiva, svaka pojedinačna koverta sa glasačkim listićem mora imati poštanski žig zemlje iz koje se glasa, sa datumom ne kasnijim od datuma održavanja izbora, dok je stavom 2. ovog člana propisano da glasački listići za glasanje poštom koji nisu dostavljeni u skladu sa stavom 1. ovog člana neće se brojati. Stavom 3. istog člana propisano je da da bi se brojao glasački listić koji je blagovremeno dostavljen poštom, birač za kog je utvrđeno da je ispravno registrovan za glasanje poštom, mora ga vratiti u zapečaćenoj koverti kako bi se osigurala tajnost glasanja tog lica, i uz njega priložiti kopiju jedne od ličnih isprava prema članu 5.12 ovog Zakona.
Odredbom člana 56. Pravilnika o provođenju izbora u Bosni i Hercegovini („Službeni glasnik , br.31/24 i 43/24) je propisano da Povratna koverta koja je poslana Centralnoj izbornoj komisiji BiH najkasnije na dan održavanja izbora biće prihvaćena i prebrojana ukoliko stigne u Centralnu izbornu komisiju BiH najkasnije pet dana od dana održavanja izbora i ako je na povratnoj koverti otisak poštanskog pečata zemlje/ „bar koda" iz koje se glasa s datumom ne kasnijim od datuma održavanja izbora.
Procedura brojanja glasačkih listića pristiglih putem pošte, glasačkih listića birača koji su glasali u odsustvu, putem mobilnog tima, putem diplomatsko-konzularnih predstavništava propisana je Pravilnikom o organizaciji rada i utvrđivanju rezultata glasanja u Glavnom centru za brojanje za Lokalne izbore 2024.godie („Službeni glasnik BiH," broj 66/24). Član 11. navedenog Pravilnika propisuje Verifikaciju glasačkog materijala za glasanje poštom.
Prema izvještaju Glavnog centra za brojanje Centralne izborne komisije BiH za Lokalne izbore 2024.godine broj registrovanih birača za glasanje izvan BiH za IJKostajnica je 90. Nadalje, broj neuručenih pošiljki birača registrovanih za glasanje putem pošte za osnovnu izbornu jedinicu Kostajnica je 9.
Nakon završenog procesa verifikacije glasačkih listića, prema proceduri propisanoj odredbama Pravilnika o organizaciji rada i utvrđivanju rezultata glasanja u Glavnom centru za brojanje za Lokalne izbore 2024.godine ("Službeni glasnik BiH", broj 66/24) od ukupno 66 koverti dostavljenih Glavnom centru za brojanje u roku propisanom odredbama Pravilnika o provedbi izbora u Bosni i Hercegovini, utvrđeno je da je 66 koverte verifikovano i prebrojano, odbijenih nije bilo.
Navod podnosioca žalbe, „da je izvršeno nepravilno razvrstavanje pristigle pošte iz inostranstva u GCB-u, na način da se veliki broj birača iz inostranstva javio da su uredno pristigli glasovi iz inostranstva, ali da nisu evidentirani što se vidi po pristiglim glasovima ili su nepravilno razvrstani u GCB-u“ su neosnovani, jer su svi glasački listići koji su primljeni u Glavni centar za brojanje za osnovnu izbornu jedinicu Kostajnica i prebrajani, i nije bilo odbijenih.
Naime, sama činjenica da se birač registrovao za glasanje putem pošte, ne mora da znači da je isti i poslao svoj glasački materijal. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

